
Боныхъёд Gismeteo-йы бёрёггёнёнтём гёсгё, 29 июлы нё уардзён. Уёлдёфы тем-
пературё – 17-26 градусы хъарм. 

Боны дёргъ — 14,38 Хурыскаст — 04,48
Хурныгуылд — 19,26

МЁЗДЁДЖЫ РАЙОНЁЙ
Культурёйы хёдзары ног цард

Дзырды фарн
Мёгуыр цёсты нё ахады, 

фёлё дардмё зыны.
                   ЁМБИСОНД

 Фембёлд  

Ёнгом ёмгуыстады 
бындурыл

РЦИ-Аланийы Сёргълёууёг Сергей МЕНЯЙЛО 
фембёлд, Цёгат Ирыстоны Хетёгкаты Къостайы но-
мыл паддзахадон университеты кусын чи райдыдта, 
уыцы проект «МГИМО-йы сёрдыгон скъола»-йы ар-
хайджытимё.
Хъёппёрис царды уаргъ 

цёуы ёртыккаг хатт Цё-
гат Ирыстон ёмё Ёддагон 
ахастдзинёдты мёскуыйаг 
паддзахадон университеты 
(МГИМО) ‘хсён ёмгуыста-
ды бадзырды бындурыл. 
Проекты архайынц МГИМО-
йы 52 студенты ёмё цёгат-
ирыстойнаг уёлдёр 
ахуырадон уагдётты 30 сту-
денты. Бацёттё сын код-
той, къуырийы дёргъы чи 
цёудзён, ахём ахуырадон 
ёмё культурон-ёмбарын-
гёнён программё – лек-
цитё, мастер-класстё, 
семинартё, командон хъёз-
тытё. Зонгё сё кёндзысты 
Ирыстоны национ культурё, 
йё туристон ёмё историон 
фёдзёхст ёмё зёрдылда-
ринаг бынёттимё.
Сергей Меняйло фёбё-

рёг кодта, республикё 
ёмё МГИМО-йы ‘хсён пай-
дайаг ёнгом бастдзинёдтё 
кёй сёвзёрд, 2023 азы цы 
бадзырд бафыстой, уый та 
ёнтыстджынёй ёххёстгонд 
кёй цёуы, уымён ёвдисён 
– Сёрдыгон скъола – прак-
тикон проекттёй иу.

– Сёрдыгон скъола сту-

денттён тынг хорз гёнён у 
кёрёдзийы базонынён, нё 
уазджытён та – Уёрёсейы 
регионтёй иуы царды уагмё 
ёркёсынён. Нё бёстёйы 
адёмты истори, культурё, 
традицитё ёмё ёгъдёут-
тё базонын пайда у, цар-
ды цы цаутё цёуы, уыдон 
бамбарынён. Сымах, ёры-
гон фёлтёр, хъуамё зонат 
ёвзёр ёмё хорз кёрёд-
зийё хицён кёнын, алчи уё 
хъуамё цёуа йёхи 
фёндагыл – уёд мах 
уыдзыстём тыхджын пад-
дзахад, никёй бон нё 
уыдзён басёттын. Нё 
бёстёйы историйы уыд 
ахём рёстёджытё, кёй-
дёр куы фёзмыдтам, фёлё, 
нё амондён, нё Президен-
ты руаджы абон ногёй нё 
уидёгтём здёхём. Уёрё-
сейы бирёёнусон истори у 
тох ёмё уёлахизты истори, 
– загъта Цёгат Ирыстоны 
Сёргълёууёг.
Проекты архайджытём 

арфёйы фыстёг ёрбар-
выста МГИМО-йы рек-
тор Анатолий Торкунов. 
Бёстёйы раззагдёр уёл-

дёр ахуыргёнёндоны 
разамонёг Сёрдыгон скъо-
ла схуыдта уадиссаг цау. 
«Фёнды мё бузныг зёгъ-
ын РЦИ-Аланийы Сёргъ-
лёууёг Сергей  Меняйло, 
ЦИПУ-йы ректор Огъуаты  
Алан ёмё республикёйы 
Хицауадён се ‘ххуысы тых-
хёй Сёрдыгон скъола са-
разыны хъуыддаджы. Мах 
стыр аргъ кёнём, регионы 
разамынд йе ‘ргом кёй 
здахы нё университетимё 
ёмгуыстадмё, фёсивёди-
мё куыстмё, ёхсёнадон 
дипломатты ног фёлтёр 
цёттё кёнынмё. МГИ-
МО ёмё республикё ныр 
цалдёр азы алывёрсыг 
ёмгуыстадыл зёрдиагёй 
архайынц, нё университе-
ты студенттё ёмё ахуыр-
гёнджытё алы мадзёлтты 
фембёлынц, ныры Сёрды-
гон скъола та иу фёзы баиу 
кодта МГИМО, ЦИПУ, Хёх-
хон аграрон университет 
ёмё Цёгат Кавказы хёх-
хон-металлургон инситутты 
студентты», – загъд ис ар-
фёйы фыстёджы.
Куыд ивгъуыд азты, афтё 

та студенттён фадат уыд 
Цёгат Ирыстоны Сёргълёу-
уёгмё фарстытё ратты-
нён. Зёгъём, социалон-
экономикон къабёзты рёз-
тён республикёйы хуызёр 

фидён кёмён ис. Спикер 
фёбёрёг кодта, нё бё-
стёйы алы субъектён дёр 
кёй ис географион, исто-
рион, экономикон уавёр-
тёй сёвзёргё хицёндзи-
нёдтё. Цёгат Ирыстонён, 
Сергей Меняйлойы хъуы-
дымё гёсгё, уыдон сты 
хъёууонхё-дзарадон ком-
плекс, туризм, бальнеоло-
ги, транспортон-логистикон 
къабаз. Уымёй уёлдай ма, 
республикёйы Сёргълёу-
уёг куыд фёбёрёг кодта, 
афтёмёй – сёрмагонд ёф-
сёддон операцийы архайд-
жытён алывёрсыг ёххуыс.
Афтё ма Сергей Меняйло, 

Цёгат Ирыстоны ёппёты 
фыццаг, республикёимё 
зонгё чи нёу, уыцы адё-
мён цы равдисид, зёгъгё, 
ахём фарстён ратта дзу-
апп:

– Мёхи царды истори-
йы фылдёр хай Райгуырён 
бёстё хъахъхъёнынён 
кёй раттон, ууыл ёнцой-
гёнгёйё, ёз равдисин 
нё патриотикё – уый дзу-
рёг у нё хистёр фёлтё-
ры хъёбатырдзинад, ёхсар 
ёмё ёнёбасётгё тыхыл. 
Ёз сын равдисин Дзёу-
джыхъёуы Уёлахизы бё-
рёгбон. Нё горёты ёппёт 
рекламон фёйнёджытыл 

акци «Бакёс-ма сын сё 
цёсгёмттём»-ы фёлгё-
ты вёййынц нё хъайтарты 
портреттё. Нё республикё-
мё уазёгуаты чи ‘рбацёуы, 
уыдонён ёз алкёддёр фё-
зёгъын, цёмёй бабёрёг 
кёной Дзёуджыхъёуы На-
мысы мемориал ёмё Бес-
лён, – загъта Сергей Ме-
няйло. 
Фембёлды архайджытёй 

иу бафиппайдта, ахуырадон 
артдзёсты сё кёй цёттё 
кёнынц официалон бёр-
зонд бынётты кусджытимё 
дипломатон ёмвёзадыл 
ныхас кёнынмё, ёмё Сер-
гей Меняйлойы бафарста, 
хи куыд даргё у, куыд дзур-
гё у семё, уымёй. Цёгат 
Ирыстоны Сёргълёууёг 
загъта, сёйрагдёр – ал-
кёддёр адёймагёй баз-
зайын, цёсгомджын ёмё 
ёууёнкджын уёвын.

– Уый хуымётёг хъуыд-
даг у – адёмимё схъёл-
дзырд кёнын нё хъё-
уы, уый дё хорзмё не 
‘ркёндзён, – дзуапп ратта 
Сергей Меняйло.

РЦИ-Аланийы 
Сёргълёууёг 

ёмё Хицауады 
пресс-службё

 Форум  

«Быдыры бон – 
2026»

Уёрёсейы наукёты академийы Дзёуджыхъёуы 
наукон центры хёххон ёмё хёхтём хёстёг хъёу-
уон хёдзарады Цёгат Кавказы наукон центры хъёп-
пёрисёй 28-29 июлы Уёрёсейы наукёты академийы 
Дзёуджыхъёуы наукон центры (Михайловскы хъё-
уы) ацёудзён наукон кондадон форум «Быдыры бон 
– 2026». 
Мадзал саразынмё сын 

баххуыс кодтой Уёрё-
сейы наукёты академийы 
х ъ ё у у о н х ё д з а р а д о н 
наукёты хайад, РЦИ-
Аланийы Парламенты Агра-
рон ёмё зёххон полити-
кё, экологи ёмё ёрдзон 
фёрёзты комитет, Цёгат 
Ирыстоны Хъёууон хёдза-
рады министрад ёмё Хёх-
хон паддзахадон аграрон 
университет.

«Быдыры бон – 2026»-

йы фёлгёты ацёудзён 
Уёрёсейы наукёты ака-
демийы Дзёуджыхъёуы 
наукон центры структурон 
хайёдты наукон-иртасён 
куыстыты ёмё хъёу-
уон-хёдзарадон зайёгой-
ты молекулярон-генетикон 
иртасёнты бёрёггёнён-
ты равдыст-презентаци. 
Сараздзысты цёлхёмбырд 
«Цёгат Кавказы агро-
промышленнон комплек-
сы рёзты ахсджиагдёр 
фарстатё», мастер-клас-
стё «Хъёууон хёдзарады 
фосы хёцгё низтё раир-
тасыны принциптё» ёмё 
«Фосдарён хёдзарёдты 
ёнёниздзинады нырыккон 
методтё».
Мадзалён йё нысан у 

равдисын нырыккон агро-
технологион мадзёлттё, 
селекцион архайд, селек-
ци, агрохими, зайёгойтё 
б а х ъ а х ъ х ъ ё н ы н ы 
хъуыддаджы ног иртасён 
куыстытё, регионы агро-
промышленнон къабазы 
рёзтён паддзахад, амал-
хъомад ёмё наукёйы хъа-
рутё ёрбаиу кёнын.
Форумы архайдзысты 

федералон наукон ёмё 
ахуырадон центрты минё-

вёрттё. Ацы азы уазджы-
ты ’хсён сты РЦИ-Аланийы 
Ветеринарийы управлени, 
Кёсёг-Балхъары наукон 
центр, Токсикологон, ра-
диацион ёмё биологон 
ёдасдзинады федералон 
центр, Цёцёны республи-
кёйы хъёууон хёдзарады 
наукон-иртасён институт, 
Хёххон паддзахадон агра-
рон университет, Ёмбал 
кёмён нёй, ахём гёрзтё 
аразён наукон-технологион 

ц е н т р , 
Цёгат Ирысто-
ны «Россельхозцентр», Аг-
рохимион службёйы стан-
цё ёмё иннётё.
Хёххон ёмё хёхтём 

хёстёг хъёууон хёдза-
рады Цёгат Кавказы на-
укон центры иртасён ин-
ститут 2027 азы сбёрёг 
кёндзён йё 100 азы бон. 
100 азмё хуымётёг фёл-
тёрёнтёгёнён стан-
цёйё сырёзыд нырыккон 
наукон центры ёмвёзад-
мё. Уыцы рёстёгмё бам-
бырд кодта егъау иртасён 
ёмё практикон бынтё 
ёмё сси регионы агра-
рон наукёйы ахсджиагдёр 
фёзуат.
Институты куысты сёй-

рагдёр къабёзтё сты зы-
мёгон мёнёу, картоф, 

хъёдур, фосён хёргё 
зайёгойты селекци ёмё 
мыггаджы арёзт. Фёстаг 
азты ахуыргёндты къухы 
бафтыд паддзахадон ир-
тасёнтём ёртё зымё-
гон мёнёуы хуызы ёмё 
зымёгон тритикалейы ног 
хуыз раттын. Се ’нтыстдзи-
нёдтё сфидар кодтой офи-
циалон ёгъдауёй: патент-
тё райстой, бирё бёркад 
чи дётты, тритикалейы 
ахём хуыз «Гор» ёмё мё-
нёуы хуыз «Мёнёу»-ён.
Ныртёккё ахуыргёнд-

ты размё лёууы ног 
фарста «Гора»-йы мыггёг-
тё сбирё кёнын ёмё йын 
йё пайдайаг миниуджытё 
бёлвырддёр сбёрёг кё-
нын.

Институт канд ног куль-
туртыл нё кусы, фёлё 
ма зёххы зайынад 
бахъахъхъёныныл дёр. 
2026 азы зёхгуыстгё-
нён хайады кусджытё 
ёрхъуыды кодтой зёххы за-
йынад фёфылдёр кёныны 
мадзёлттё. Сбёрёг код-
той сёрмагонд биохъа-
цёнтё, цы афон сё хъёуы 

пайда кёнын ёмё ца-
вёр бёрцёй, уый. 
Уый фадат рат-
та хъёууон-
хёдзарадон 
культурты 
технологи 
фёхуыз-
дёр кё-
н ы н ё н , 
б ы д ы р -
тыл цы 
х и м и о н 
уёз цёуы, 
уый фё-

къаддёр кё-
нын ёмё эко-

логон ёгъдауёй 
сыгъдёг продукци рай-

сынён. 
Уыцы иу рёстёг хайад 

архайы регионы фосда-
рынадён фаг холлёгтё 
самал кёныныл. Институ-
ты кусджытё ёрхъуыды 
кодтой хёххон фосхизён 
бынёттё сног ёмё фё-
хуыздёр кёныны техноло-
ги. Куыст цёуы, хёхты сёхи 
хъёдёй цы кёрдёджытё 
зайынц, уыдоны бындурыл 
инновацион холлаг саразы-
ныл. Ацы ног продукт фё-
ахъаз уыдзён ёнё зынаргъ 
фёсарёйнаг хъацёнтёй, 
хъёууонхёдзарадон фос 
ёмё мёргътё дарыны 
хъуыддаджы. 

Уёрёсейы наукёты 
академийы 

Дзёуджыхъёуы наукон 
центры пресс-службё

 Хицауады ёмбырд  

Цёрджыты удёнцойён
РЦИ-Аланийы Хицауа-

ды радон ёмбырд амыд-
та йё Сёрдар ДЗАНАЙ-
ТЫ Барис. Хицауады 
уёнгтё, ведомствёты 
разамонджытё цы фарс-
татыл дзырдтой, уыдон 
иууылдёр баст сты нё 
республикёйы районты, 
горётты ёмё хъёуты со-
циалон-экономикон рёз-
тимё, цёрджыты удён-
цойдзинадимё. Фыццаг 
уыд кадрты фарста. Нё 
республикёйы паддзаха-
дон нысаниуёджы ёлхё-
нинёгтё ёххёст кёныны 
управленийы хицауады 
хёдивёгёй снысан код-
той КЪАБОЛАТЫ Ахте-
мыры.
РЦИ-Аланийы экономи-

кон рёзты министры хё-
дивёг Олег Быкадоров 
рёгъмё рахаста фёллойы 
базары нё регионалон хи-
цёндзинёдтё ёвдисёг 
коэффициент 2027 азмё 
сфидар кёныны фарста.
РЦИ-Аланийы паддзаха-

дон программё «Горёты 
нырыккон алфамбылайы 
арёзтад»-мё цы ивддзи-
нёдтё бахёссын хъё-
уы, уый тыххёй дзырдта 
республикёйы арёзтад 
ёмё архитектурёйы ми-
нистр Бетанты Марат.

– Нё цёрджыты удён-
цойдзинадыл хъуыды кён-

гёйё, республикёйы 
разамынд стыр ёргом 
здахы кёртытё ёмё 
ёхсёнадон фёзуёт-
тё аив кёнынмё. Алы-
хуызон проекттё царды 
уадзём, архайём феде-
ралон программётё ёмё 
национ проектты. Фёстаг 
рёстёг ацы хъуыддагён 
дихгонд ёрцыд ёртё мил-
лиард сомы бёрц, – баф-
тыдта йё ныхасыл Дзанай-
ты Барис.
Ёппётуёрёсеон кон-

курс «Хуыздёр муници-
палон практикё»-йы 2026 

азы бёрёггёнёнтём 
гёсгё размё рацыд Чер-
мены хъёу.
Социалон къабазы пад-

дзахадон лёггёдты тых-
хёй загъта РЦИ-Аланийы 
фёллой ёмё социалон 
рёзты министры хёди-
вёг Мамайты Анджелё. 
Комкоммё ивддзинёдтё 
бахастой «Ноггуырдты ны-
мёц фылдёр кёныны ре-
гионалон программёмё».
Сидзёр ёмё ёвёгё-

сёгёй чи баззад, уыцы сы-
вёллёттён социалон ёх-

хуыс – цёрён хёдзёрттё 
дёттыны фёткмё дёр ив-
ддзинёдтё бахастой.
Вич-инфекцийё хи 

бахъахъхъёнынён ёп-
пёт мадзёлттё арёзт 
цёуы. Дохтыртё цё-
уынц дёрддзёф хъёу-
тём, диспансерон цёст-
дард ёмё профилактикон 
куыст кёнынц. Уый тыххёй 
ис РЦИ-Аланийы Хицауады 
сёрмагонд уынаффё. Цы 
ивддзинёдтё йём хъё-
уы бахёссын, уый тыххёй 
дзырдта нё республикёйы 

ёнёниздзинад хъахъхъё-
нынады министр Митциты 
Астан.
РЦИ-Аланийы Фёсивё-

ды хъуыддёгты комитеты 
сёрдар Джусойты Рус-
лан та фехъусын кодта 
фёсивёдон политикёйы 
къабазы Хицауады пре-
мийы лауреатты номхыгъд, 
уыдонимё, Беслёны 4-ём 
скъолайы ирон ёвзаджы 
ахуыргёнёг Дыгъуыз-
ты Индирё. Лауреаттё 
райсдзысты фёйнё 50 
мин сомы.
Ирыстоны кёмттё баиу 

кёнынён, цёрджытён 
удёнцойдзинад сара-
зынён Хохы Санибайё 
Хъёрмёдонмё аразынц 
ног фёндаг. Уый ёнё-
мёнгхъёугё хъуыддаг у 
комбёсты райрёзтён. 
Цёмёй куыстыты ах-

хосёй ёрдз хъыгдард 
ма баййафа, уый тыххёй 
фёндагаразджыты бахъ-
уыдис хицён адёймёгты 
зёххытё райсын, фёлё, 
сын Уёрёсейы закъонмё 
гёсгё цы ‘мбёлы, уыцы 
компенсаци бафиддзыс-
ты, ёфхёрд ничи бай-
йафдзён. Ацы фарстатыл 
дзырдта РЦИ-Аланийы 
фёндёгты хёдзарады ко-
митеты сёрдар Солиты 
Тариэль. 
Ёмбырды архайджытё 

дзырдтой ёндёр фарста-
тыл дёр.

ГУГКАТЫ Жаннё

 Ёмбырд  

Беслёны музей – 
Уёрёсейаг нырыккон 

историйы музейы дёлхайад
РЦИ-Аланийы Хицауады 

Сёрдар ДЗАНАЙТЫ Ба-
рисы разамындёй уыд ку-
сёг ёмбырд дунеон куль-
турон-патриотон терроризм  
не ‘руадзыны центр «Бес-
лён. 1-ём скъола» саразы-
ны фарстаты фёдыл. 
Ёмбырды архайдтой 

дзуапдёттён министрадтё 
ёмё ведомствёты минё-
вёрттё, Рахизфарсы район 
ёмё Культурёйы федера-
лон паддзахадон бюджетон 
куыстуат (ФГБУК) «Уёрёсе-
йаг нырыккон паддзахадон 
центрон музей»-ы разамон-
джытё.
Сёйрагдёр темётёй иу 

уыд центры музейон экспо-
зицийы куыстытё кёронмё 
ахёццё кёнын.
РЦИ-Аланийы культу-

рёйы министры хёдивёг 
Ногъайты Алан куыд загъ-
та, афтёмёй фыццаг къёп-
хёны ёппёт мадзёлттё 
арёзт ёрцыдысты. Ёнёх-
хёстбарджын ёхсёнад 
«Грата Продакшн»-ы специа-
листтё сцёттё кодтой ба-
цёуён ёмё визит-центр, 
кусджыты кабинеттё, стёй 
бирёфёрёзджын зал. Уы-
мёй рахизгёйё, подрядон 
куыстуат ёнёххёстбар-
джын ёхсёнад «Скифос-
РСК» кёронмё ахёццё 
кодта спортивон зал ёмё 
хъармгёнён системё сё-
вёрыны куыстытё. Сёх-
хёст кодтой, ацы аз январы 

кёмё бавнёлдтой, музейон 
экспозици саразыны дыккаг 
къёпхёны уыцы мадзёлт-
тё. 
Ёмбырды архайджытё 

ёркастысты дунеон куль-
турон-патриотон терро-
ризм не ‘руадзыны центр 
«Беслён. 1-ём скъола» 
ФГБУК «Уёрёсейаг нырык-
кон паддзахадон центрон 
музей»-имё баиу кёныны 
фарстамё. Куыст цёуы Уё-
рёсейы Президент Влади-
мир Путины фёдзёхсты 
фёлгёты РЦИ-Аланийы 

Сёргълёууёг Сергей Ме-
няйлоимё фембёлдты 
рёстёг.
РЦИ-Аланийы культурёйы 

министры фыццаг хёдивёг 
Рёмонты Маринё куыд 
фёбёрёг кодта, афтёмёй 
ныртёккё цёттё кёнынц 
хъёугё документты пакет. 
Уёрёсейаг нырыккон пад-
дзахадон центрон музейы 
генералон директоры фыц-
цаг хёдивёг Инна Нелю-
ба загъта, цёттё кёй сты 
Беслёны музейы филиал 
саразынмё ёмё ёппёт 

фарстатё алыг кёнынён 
феххуысмё.
Ёмбырдён хатдзёгтё 

кёнгёйё, Дзанайты Барис 
бахахх кодта республикё-
йён проект сёххёст кёны-
нён сёрмагонд нысан кёй 
ис.

– Куыстытё кёронмё 
ахёццё кёнын нё реги-
онён ахсджиаг фарста у. 
Ёппёт мадзёлттё дёр 
саразын хъёуы, уыимё – 
объект Уёрёсейаг нырык-
кон паддзахадон центрон 
музеймё раттын дёр. Уый 

у нё паддзахады разамо-
нёджы уынаффёмё гёсгё 
республикёйы Сёргълёу-
уёджы фёдзёхст. Курын 
уе ‘ппётёй дёр нё размё 
ёвёрд нысан бёрнонёй, 
ёнёкъуылымпытёй цыбыр 
ёмгъуыдмё бёрзонд ём-
вёзадыл сёххёст кёнын, – 
загъта Дзанайты Барис.

РЦИ-Аланийы 
Сёргълёууёг 

ёмё Хицауады 
пресс-службё

 Парламентёй  

Сырх дипломтё – 
хуыздёр рауагъдонтён
РЦИ-Аланийы Парламенты Сёрдар ТУСКЪАТЫ 

Таймураз кадджын уавёры сырх дипломтё ратта 
Хёххон паддзахадон аграрон университеты хуыз-
дёр рауагъдонтён. 
Ёрыгон специалисттён 

арфёгёнгёйё, республи-
кёйы закъонёвёрынадон 
оргёны разамонёг бафип-
пайдта фёлтёрты ‘хсён 
ёнгом бастдзинад ёмё, 
республикёйы фидёнён 
хёрзхъёд ахуырдзинад 
куыд ахсджиаг у, уый. 

– Сырх диплом у хёрзи-
уёг хорз ахуыры тыххёй, 
кёй зёгъын ёй хъёуы, 
фёлё канд уый нё, – 
уыцы хёрзиуёг дзурёг у, 
ахуыры рёстёг кёй тыр-
ныдтат хёрзхъёд зонынд-
зинёдтё райсынмё ёмё, 
зындзинёдты сёртыл хиз-
гёйё, уё хъарутыл кёй 
нё ауёрстат, ууыл. Агро-
промышленнон къабазы цы 
дёсныйад райстат, уымёй 
зынгё фёфылдёр сты, 
астёуккаг скъолайё цы 
бындурон зонындзинёдтё 
райстат, уыдон. Ныр уём 
разёй ёнхъёлмё кёсы 
фёллойы фёндаг, ёмё 
йыл ёнтыстджын къахд-
зёфтё акёнут, – арфё 
ракодта Парламенты Сёр-
дар. 
Уёлдай арфёйы ны-

хёстё Тускъаты Тайму-
раз загъта университеты 
ахуыргёнджытён, сё 
бирё зонындзинёдтёй 
студенттён рёдау хай чи 
кодта, уыдонён, стёй ма 
ёрыгётты ныййарджы-
тён. 

Парламенты Сёрдар 
куыд бафиппайдта, афтё-
мёй фёсивёдён абон ис 
ахуыр кёнын ёмё кусы-
ны бирё гёнёнтё, агро-
промышленнон къабаз 
та паддзахадон ёххуысы 
руаджы абон у ёнтыст-
джын, цёуы размё. Йё 
хъуыдымё гёсгё, алы ра-

уагъдон дёр дзы йёхицён 
куысты бынат ссардзён. 
Хёххон паддзахадон 

аграрон университет у 

Цёгат Кавказы рагондёр 
уёлдёр ахуыргёнёндон. 
Тускъаты Таймураз йёхё-
дёг дёр у йё рауагъдон, 
уымё гёсгё йын ацы кад-
джын бёрёгбоны архайын 
уыд уёлдай ёхсызгон. 

ДЕДЕГКАТЫ Зёлинё  

 Партион архайд  

Бадзырд сфидар кодтой
Политикон парти «Иу-

гонд Уёрёсе» ёмё Цё-
гат Ирыстоны Ёхсёна-
дон палатё ёмгуыстады 
тыххёй бадзырд сфидар 
кодтой.
Партийы регионалон 

хайады нымёрдары фыц-
цаг хёдивёг Едзой-
ты  Марат ёмё респуб-
ликёйы Ёхсёнадон па-
латёйы сёрдар Нина 
Чиплакова сё къухтё 
кём ёрёвёрдтой, уыцы 
документ амоны 9-ём 
ёвзёрст паддзахадон 
Думёйы депутатты ёв-
зёрстытём цёстдарды 
архайыны фёдыл адё-
мы бар баххёст кёныны 
хъуыддаджы ёмгуыстад.

– Ёвзарён кампанийы 
заман ёхсёнадон цёст-
дардён фадёттё арёзт 
кёй цёуынц ёмё, цё-
гатирыстойнёгтём ацы 
хъуыддаджы архайыны бар 
кёй ис, уыдётты тыххёй 
Ёхсёнадон палатёйён – 
бузныг. Ёхсёнадон пала-
тё цёстдарджыты ахуыр 
кёны, стёй ёвзёрстыты 
фёткмё цёст дары. Ацы 
куыст ёнёкъуылымпыйё 
цёуы. Ёвзёрстыты за-
ман цёстдарджытё ёп-
пёт ёвзарён хайёдтём 
ёрбацёудзысты, – загъта 
Едзойы-фырт.
Нина Чиплаковайы ны-

хасмё гёсгё, «Иугонд 
Уёрёсе»-имё бадзырд 
фидаргонд кёй ёрцыд, 
уый руаджы уыдзён пар-

тиимё хъуыддаджы ахаст-
дзинёдтё саразыны, 
фидёны ёвзёрстытём 
цёстдарджыты бацёттё 
кёныны, стёй кёрёдзи-
йён хабёрттё хъусын кё-
ныны фадат.

– Ацы аз мин цёстда-
рёджы бацёттё кён-
дзыстём. Ёвзёрстытё 
ёдас ёмё ёргомёй цё-
мёй ацёуой, ёппётёй 
ахсджиагдёр у уымён 

фадёттё саразын. Адё-
мимё, стёй политикон 
партитё ёмё ёхсёна-
дон организацитимё ны-
хас кёныны хъуыддагмё 
сёйраг ёргом здахём. 
Ёвзёрстытём цёттё кё-
ныны заман ёмё хъёлёс-
кёнынады бон стыр куыст 
баххёст кёндзыстём, – 
загъта хицауы бынатахсёг 
сылгоймаг.

 САНАТЫ Альбинё

 Мёздёджы районёй  

Культурёйы хёдзары ног цард
2024 азы национ проект 

«Культурё»-йы фёлгё-
ты 2025 азы национ проект 
«Бинонтё»-йы руаджы Мёз-
дёджы муниципалон районы 
Комаровойы хъёуы арёзт 
ёрцыд Культурёйы хёдзар.
Кёд культурёйы артдзёс-

ты штатмё гёсгё ёрмёст-
дёр иунёг адёймаг ис – йё 
разамонёг, уёддёр дзы, куыд 
фёзёгъынц, цард цёджджи-
нагау фыцы – куыд ас адё-
мён, афтё дзы сывёллёт-
тён дёр ис, сё арёхстдзинад 
ёмё курдиат кём равдисой, 
уый. Афтё, кусы сывёллётты 
театралон студи – архайынц 
дзы, 9 азёй 14 азмё кё-
уыл цёуы, ахём сывёллёттё, 
хуыцаубонты – «Фёлладуагъ-
ды боны клуб «Ныв кёнём 
иумё», алы ёртыццёг ёмё 
сабаты – бийын ёмё къухмийы 
къорд «Очумелые ручки» – уым 
сабиты ахуыр кёнынц ныв кё-
нын ёмё бийын. Культурёйы 
хёдзары аразынц, Комаро-

войы сывёллёттё ёмё фё-
сивёд кём фёархайынц, ахём 
алыхуызон культурон-фёллад-
уадзён мадзёлттё. Ис дзы, йё 
чингуыты фонд 1500 фылдёр 
экземпляры кёмён у, ахём 
библиотекё.
Уё зёрдыл уын ёрлёууын 

кёндзыстём, национ проектты 
фёлгёты цы объекттё аразынц, 
уыдоны тыххёй бынёттон цёр-
джытён ис бастдзинад – фёй-
нёгыл фыст алы 
объекты 

QR-код. Уый ёххуысёй граж-
дёнтён сё бон у ёххёстгонд 
куыстыты тыххёй сё цёстён-
гас зёгъын. Ахём фёйнёг QR-
кодимё сёвёрдтой Комаровойы 
Культурёйы артдзёсты раз дёр. 
Иу граждёнин уый ёххуысёй 
йё хъаст бахаста, клубы диско-
текётё кёй нё аразынц, стёй, 
арёзтадон куыстытё нывыл 
конд кёй не сты, уый тыххёй. 
Уайтагъд РЦИ-Аланийы проектон 

архайды управлени хабар 
фехъусын кодта 

Мёздёджы районы разамон-
джытён, уыдонимё – Веселов-
скоейы хъёуы сёргълёууёгён 
дёр.
Хъуыддагмё лёмбынёг ёр-

кастысты Мёздёджы муни-
ципалон районы культурёйы 
фарстатыл дзуапдёттёг 
хайад ёмё Веселовскоейы 
хъёуы сёргълёууёг ёмё 
сбёрёг кодтой, Культурёйы 
хёдзары арёзтад нырыккон 
домёнтён дзуапп кёй дёт-
ты, районы абон ёппёты 
хуыздёр культурон артдзёст 
кёй у, арёзтадон куыстытё 
проектон-хёрдзты документтём 
гёсгё бёрзонд хёрзхъёддзи-
надимё конд кёй ёрцыдысты. 
Дискотекёты фарста хёстёг-
дёр рёстёг лыггонд ёрцёу-
дзён, ныртёккё сём хъёугё 
музыкалон аппаратурё нёма 
ис, фёлё фарста лёууы районы 
культурёйы фарстатыл дзуап-
дёттёг хайады боны фёткы – 
2027 азы районы бюджеты про-
ектмё хаст ёрцёудзён.

ГАПБАТЫ Алетё

 Зёхх – нё дарёг  

Дзёнётон бынат хи къухтёй рёзы
Чи уыд уый ёнхъёл, ёмё Ирыстоны ёрдзы ахаст 

афтё аивдзён. Бёрёггёнёнтём гёсгё йё арвы-
хъёд фендёрхуызон, уёлдёфы температурё азёй-аз-
мё хёрдмё цёуы. Кёд 20-30 азы размё нё зёххыл 
банан кёнё кокос-бёлас ёрмёст аранжерейёйы за-
дысты, уёд ныр, инжир, лимон кёнё хурма цёхёра-
доны кёй зайынц, ууыл дис дёр ничиуал кёны.
Джыгкайты Аидё сё цё-

хёрадоны хурмайы бёласы 
цъёх сыфтёрты ‘хсён йё 
цъёх дыргътём уырзтёй 
куыд хъавгё ‘вналы, уыцы 
нывмё кёсгёйё, ёрмё-
джы авторы  зёрдыл ёр-
лёууыдысты «дыргъты дзё-
нёт» саразёг Гёздёнты 
Азаны ныхёстё. Тынг ёй 
фёндыд, цёмёй ирыстой-
нёгтё сё цёхёрадётты 
ёрмёст картоф, нартхор 
ёмё хъёдур ма садзой, 
фёлё ма ёндёр алыхуызон 
зайёгойтё дёр, уыдонимё 
– дыргътё ёмё халсар-
тё дёр. Олгинскёйы йын 
цы чысыл цёхёрадон уыд, 
уым-иу ныссагъта дыргъ-
дёттёг бёлёсты мыггёг-
тё, талатё-иу дзы равзёрд, 
ёмё сё афёдз дыууё хат-
ты адёмыл уёрста лёвар, 
йё цёхёрадоны дыргъдон 
скёнынмё чи тырныдта, 
уыдонён. Ирыстон, зёгъы, 
ёгасёй дёр хъуамё дыргъ-
дон уаид, уымён ёмё йё 
зёхх бёркадхёссёг у. Ёр-
мёст ыл, сабимё зилёгау, 
узёлын ёмё цёст дарын 
ём хъёуы.
Аидёйы кёрты лимоны 

бёлас дёр зад. Иу аз дзы 
бинонтё дыргътё дёр ёр-
тыдтой. Дыккаг зымёг уа-
зёлттён нё бафёрёзта, 
бахъыгдардтой йё, ёмё 
уалдзёджы сыф нал раф-

тыдта. Сывёллонау ёй ба-
тухын хъуыд хъармы, ёмё 
йём афоныл нё фёца-
рёхст. Ныр, хуры тынтём 
сё цъёх фёрстё даргёйё, 
йё кёрты нёрсынц инжир 
ёмё хурмайы тымбылёг-
тё. Йё чындзы мад – дзё-
нёты бадинаг – Плиты 
Зинё йын сё ратта, талатё 
та Хъырымы бёласдонёй 
рафыста. Бёстон радзырд-
та, куыд сём зилын хъёуы, 
уыдёттё. Йё зонындзи-
нёдтё не ‘вгъау кёны, сё 
къабузтёй кёмён ратты, 
уыдонён дёр. Сё рёстёг 

куы ‘рцёуы, уёд ёнёниз 
къалиутё алыгтё кёны, ба-
зилы сём, йё зёрдё сём 
куы нал фехсайы, уёд сын 
сё иу хай сё цёхёрадо-
ны ныссадзы, иннётё та 
байуары сыхёгтё, хиуёттё, 
кёимё куыста, уыдоныл, 
стёй зонгётыл.
Сёрмагонд ахуырад ём 

нёй зёхгуыст кёнынмё, 
фёлё уарзы мёримё ар-
хайын. Алыхуызон дидин-
джытё йё зёрдёйы дзё-
бёхён ныссадзы. Ёхца 
дзы, мыййаг, нё бакусы 
– сё уындёй йё цёст фё-
райы. Ёрбацёуёгён дёр 
дзы зёрдёлхёнынён йемё 
атухы.

– Музайты Сергейимё 
мё фёнды базонгё уёвын. 

Уый хорз зоны, дыргъбёлё-
стимё цыдёриддёр баст 
ис, уыдоны тыххёй ёппёт 
дёр. Ацы аз ма кёрдойы 
аст хуызы ёмё фёткъуыйы 
талатё балхёдтон ёмё 
сё иннё бёлёстимё ныс-
сагътон. Фёлё мё фёнды 
сёрдыгон чысыл бур тым-
был кёрдойы хуыз самал 
кёнын, фёлё йыл нё хёст 
кёнын. Чи зоны, Сергеймё 
разына, – зёгъы хёдбындур 
дыргъдар.
Цин сыл фёкёны фондз 

хъёбулы мад, йё мондёг-
тё сё сисы, йё цёст сыл 
куы ахёссы, уёд. Зайёгой, 
зёгъы, тынг цымыдисаг у. 
Куыд рёзы, бонёй-бон-
мё куыд ивы, дыргътё сыл 
куыд фёзыны, куы срёгъёд 
вёййынц, уёд та сё адджы-
нён куыд бахёрынц, уый.

– Сё бирё кёнын уар-
зын, уыцы хъёздыгдзина-
дёй цёмёй иннётё дёр 
хайджын уой. Дыргъ бёлёс-
ты къалиутё, дидинджытё 
бацёттё кёнын садзынмё 
ёмё сё раттын адёмён, 
уадз, ёмё сын уа уыдонён 
дёр. Цыдёр нё фёзонынц, 
науёд, цёуылдёр гуырысхо 
куы фёкёнынц, уёд мём 
ёрбадзурынц ёмё, цы 
фёзонын, уый сын бацамо-
нын, – йё ныхас адарддёр 
кодта Аидё. Зёрдёйы рухс 
адёмыл тауын алкёмён нё 
уайы, фыййаджыбылаг би-
рёсывёллонджын мадён та 
уыцы миниуёг йё ныййар-
джытёй рацыд. Зёхмё ба-
зил, барёвдау ёй, ёмё дё 
уый дёр сбуц кёндзён йё 
уынд ёмё йё бёркадёй.

ХУЫБИАТЫ Ларисё  

Фыссынц "Рёстдзинад"-мё

Худинаг ницыуал у?
Ёрёджы фёцёйцыдтён Дзёуджыхъёуы Са-

бырдзинады фёзы аллейы. Иу бандоны размё куы 
бахёццё дён, уёд кёсын, ёмё йё цёнгтыл ёртё 
лёппуйы бадынц. Сё иу чъиу ёууилы, иннё ёх-
сынёнтё ёхсыны. Ёртыккагыл хёлафы бёсты – 
шортик, йё лыстёг къёхтё цыма ёнтыды ныххауд-
той, афтё ма сыл иугай хилтё баззадис.
Ёз барёй сё размё 

ёрбадтён, бакёстытё 
сём кодтон. Ёхсынёнтё 
чи къёпп кодта, уымён йё 
цъар мё цёсгомыл ёр-
хауд. Мёхи нал баурёд-
тон ёмё йын бауайдзёф 
кодтон, ёз дын бырёттё-
калён дён, зёгъгё. Уёд 
мын, шортичы чи уыд, уый 
ахём дзуапп авёрдта:

– Бахатыр кён, нё мады 

хай, фёлё кёд ацы бан-
дон дё зёрдёмё нё 
цёуы, уёд уёлё иннёйыл 
сбад.
Куыд нё йын смёсты 

уыдаин йё къёйных ны-
хёстём.

– Бахатыр кён, къобор 
лёппу, фёлё уал дё хё-
лафы кондмё ’ркёс, стёй 
дё дзых бахёлиу кён. 
Худинаг дын нёу уынгты 

ахём хуызёттёй цёуын? 
– бафарстон ёй ёргом.
Ёмё та мын афтё:
– Мён ма фёрс, ирон 

чызджыты бафёрс. Райсо-
мёй нырмё фёразил-ба-
зил кодтон базары, фёлё 
хёлаф не ссардтон, сыл-
гоймёгтёй махмё нал 
хауынц хёлёфтё, ёмё 
шортик уымён скодтон.
Мёлёт уын, зёгъын, 

фёуёд, сымахёй цавёр 
ирон лёппутё ис, сымах 
хуызёттё халынц нё ирон 
ёгъдёуттё, дёлёмё цё-
уынц кад ёмё намыс.

ХЁТЁГТЫ Заремё,
Дзёуджыхъёу

Уё фёрцы нё 
хур тавы

Фыдыбёстёйы Стыр хёст... Ахём хёдзар, ахём бинонтё нё уыдис, 
хёст кёмё нё фёхёццё. Хёстон лёгтён сё карз тохтыл радзырдтё, 
документалон кинонывтё уыцы уёззау рёстёджы тыххёй адёймаджы 
зёрдё нынкъуысын кёнынц. Цас туг ныккалдис, цас цёссыг... Цал 
ёмё цалёй раттой сё цард Фыдыбёстёйы сёраппонд. Фёлё уёддёр 
зёххы къорийыл ёппёты стырдёр хёсты Уёлахиздзауёй рацыд со-
ветон адёймаг.

Махён не ’хёс у сё хъё-
батырдзинад хъуыды кёнын 
ёрмёст Уёлахизы бон нё, 
фёлё ёрвылбон, алы сахат 
дёр. Абон, зёгъён ис, ве-
терантё не ‘хсён нал сты, 
фёлё сё рухс нёмттё рох 
не сты. Уыдоны фёрцы або-
ны фёлтёрты тавы хур!
Куыд алы рёттёй, афтё 

гыццыл ирон хъёу Хуы-
мёллёгёй дёр хёсты бы-
дырмё араст сты сёдёгай 
лёппутё ёмё чызджытё. 
Уыдонёй бирётё нал сыз-
дёхтысты сё райгуырён 
къонатём.
Ныр бирё азтё рацыд, не 

’хсён куы нал ис Ирыстоны 
кадджын ёмё ёхсарджын 
хъёбул, хъёубёсты фидауц 
Кёсёбиты Митя. Йё ныха-
сы – уёз, йё рацыды кад 
кёмён уыдис, уыцы лёг 
ирд фёд ныууагъта хъёу-
бёсты историйы.
Лёгёвзёрстёй куы цы-

дысты ирон лёппутё хёст-
мё, уёд Митя дёр се 

’мрёнхъ ёрлёууыд. Ныу-
уагъта йё уарзон бинонты 
ёмё хъёбатырёй хёцыд 
цыфыддёр знаджы ных-
мё. Хёст фёцис. Адём 
здёхтысты сё хёдзёрт-
тём. Хёствёлладёй уёз-
зау цёфтимё сыздёхт 
Кёсёбийы-фырт дёр ёмё 
дысвёлдёхтёй бавнёлдта 
хёлд хёдзарад ногёй йё 
къёхтыл слёууын кёнын-
мё. Ёрдзон курдиат ём 
уыдис адёмимё кусынён, 
стыр кад – йе ’мхъёуккёгты 
’хсён, ёмё бирё азты ён-
тыстджынёй разамынд лё-
вёрдта бынёттон колхозён. 
Куысты ёнтыстдзинёд-
ты фёрцы Хуымёллёджы 
колхоз уыдис раззагдёрты 
рёнхъы. Ёмё уыцы хъуыд-
даг, кёй зёгъын ёй хъё-
уы, хорзырдём фёзынд 
колхозонты цардыл. Уёды 
рёстёг арёзтой ног фос-
дарён фермётё, хорз 
фёндёгтё, цёрён хё-
дзёрттё. Иумёйагёй хё-

дзарады райрёзтмё йё ба-
вёрён бахёссынмё тыр-
ныдта алчидёр, сё куыстён 
уыдис кад.
Уёдё Кёсёбиты Митя 

хъуыстгонд у куыд канд дёс-
ны разамонёг нё, фёлё 
ма куыд дёсны зарёггё-
нёг дёр. Хъёбатыр ёмё 
адёмон зарджытё ахём 
диссаджы зёрдёмёхъар-
гё ничи кодта. Абон дёр ма 
ёфснайд сты нё республи-
кёйы аивады ёвёрёнты. 
Хатгай райхъуысынц радио-
йы уылёнтёй.
Ацы цыбыр фыстёгёй 

арын Кёсёбиты Митяйы 
ёмё ма, йё цард Фыды-
бёстёйы сёраппонд чи 
‘рхаста, йё хъазуатон фёл-
лойё кад чи скодта, уыдоны 
нёмттё.
Мадёлты фёдзёхст – ма-

куыуал уёд хёст.

УАЛЫТЫ Шурё,
Хуымёллёг

«Хёсты сывёллон», 
бёркадарм Надеждё

Зёрин хуры хёрдгё тынтё ёрвон тыгъдады куы аивылынц, уёд 
ёй ёрвылбон дёр фенён вёййы сё фёрныг хёдзары дуармё бадгё. 
Фёлгёсы ёрдзы рёсугъддзинадмё, узёлы йё рёзты цёуёг сыхёг-
тё, зонгётё ёмё хиуёттыл. Уёлдай ёхсызгондзинад ын ёрхёссы 
йё кёддёры уарзон ёмгёрттё, «хёсты сывёллёттё» Гапбаты Розё, 
Хымылонты Римё, Бозырты Валяимё фембёлд.
Цёстыты раз фестынц Фыды-

бёстёйы Стыр хёсты ёлгъыст бон-
тё. Немыц ардём, Хъарманы хъёу-
мё ёрбафтгёйё, адёмён цы 
фыдбонтё ёвзарын кодтой, уы-
дон арф фёд ныууагътой йё цёр-
джыты зёрдёты: давтой фос, нё 
ауёрстой адёмы ёфхёрыныл. Нё 
рох кёнынц уыцы ёвирхъау нывтё 
Черчесон Надеждёйё ныр дёр.

...Уыцы уысм ёнахъом, ёхсёзаз-
дзыд чызджы зёрдё йёхи къултыл 
ныххоста, йё ныййарёг Катя Дзыга-
соны дзынёзт, ёрдиаг фехъусгёйё.

– Сывёллёттё уый руаджы куы 
цардысты, куыд нын ласут нё дарёг 
хъуджы, – кёугёйё, лёгъстё кодта 
бецау немыцаг абырджытён. Фёлё 
йын чи хъуыста йё лёгъстёмё?
Ёцёг, сёхимё цы дыууё немы-

цаджы царди, уыдон сын ёй ласгё-
ласын байстой ёмё йё фёстёмё 
скъётмё бакодтой.
Фёлмёнзёрдё, зынтён фёразон 

Дзыгасон ма йё тиу Алыксандрён 
дёр уыцы тыхст заман ёртё сидзё-
ры дёр схаста. Ёвёццёгён, хъыс-
мёт Катяйён нёуёдз азы цёрён-
бон уымён саккаг кодта.
Немыцёгтё цёмёндёр сё сых-

бёсты бирётём цардысты, фёлё 
хъыгдаргё никёй кодтой, ёрмёст 
сын иуахёмы сё хъазтё куыд 
ахстой, афтё Беслёнён, йё фы-
дыфсымёрён, немыцаг сахат куыд 
лёвар кодта, ууыл дис дёр кодта 
Надеждё.
Хёсты архайёг уыди Черчесонён 

йё фыд Гадёгко дёр. Иуахёмы, 
Майрёмададжы сёрмё хёсты-
ты архайгёйё, акъопмё ныххауди 
куыддёрёй. Хъус-хъусёй дзырдтой, 
амарди, зёгъгё, фёлё йё нёхи-
уёттё сластой, ёмё ёнёнхъёлё-
джы фёзынди йё хёдзармё. Сё 
сыхёгтём цы немыцаг дохтыр-
тё цард, уыдон ёй цардмё раз-
дёхтой. Хъуыды ма кёны На-
деждё, уыдон ын йе ’фсымёр 
Казичы, йё буар кёмён астыхст, 
тёвд пецыл размё бахаугёйё, куыд 
адзёбёх кодтой, уый.
Йё зёрдыл ма хорз лёууы, хъёд-

мё лидзгёйё, цы фыдёбёттё бав-
зёрста, хистёрты фёстё тыххёйты 
цёугёйё, уый дёр.
Фёлё алцёмён дёр кёрон куыд 

и, афтё – уыцы ёлгъыстаг хёстён 
дёр. Адёмы цард ивгё цыди. Хъыс-
мёты рёвдыдёй аивта Черчесоны 
цард дёр. Фёлё азты цыдён нёй 
ёруромён. Ёмё, цалфёнды азы 
куы рацёуа, уёддёр сё фёлмёй 
ферттивы адёймагмё йё сабидуг. 
Арёх февзёрынц Надеждёйы цё-
стыты раз Бонвёрнонау йё саби-
бонтё. Йё зёрдыл ма лёууынц йё 
ахуыры азтё йё уарзон Хъарманы 
астёуккаг скъолайы. Хорз хъуыды 
кёны йё райдайён кълёсты аху-
ыргёнёг Гуырдзыбеты Надеждёйы 

рёвдаугё ахаст, йё цардёмбал, ди-
ректор Тётайы цёстёнгас дёр. Йё 
хъустыл ма уайынц ныр дёр, уынгты 
фёцёйцёугёйё-иу, сыхёгты усты-
тё, йё фёдыл кёсгёйё, куыд ёп-
пёлыдысты: «Ацы чызгён ёвзёрёй 
тас нёу».
Ёмё нё фёрёдыдысты. Ёрдз 

сылгоймаджы цы рёсугъд ми-
ниуджытёй сфёлыста, уыдонёй 
се ’ппётёй дёр фёхайджын кодта 
Черчесоны. Уёздан, адёмуарзон, 
хистёртён – лёггадгёнаг, уазёг-
уарзон, бёркадкъух, адёймагдзина-
дёй йе ’мыдзаг – ахёмёй йё зо-
нынц йё уарзон хиуёттё, сыхбёс-
тё, хъёубёстё.
Цард фидауы рёсугъд адёмёй. 

Рёсугъд та у, ёрмёст уёздандзи-
надёй хайджын чи у, ёгъдау ёмё 
фарн чи хёссы, йё уды рухсёй 
йё алыварс адёмы чи фёхайджын 
кёны, уыцы адёймаг. Уыцы фёр-
ныг адёмёй у нёхи разагъды На-
деждё. Фёллойуарзаг, ёгуыстёй 
бадын фёразгё дёр чи нё кёны, 
уыцы Черчесон йё рагуалдзёгёй 
йё фёззыгон наймё ёвёллайгёйё 
цыди фёллойы фёндагыл. Ёмё 
ныр кёддёры «Ленины тырыса»-йы 
колхозы Сылтаныхъы ёгёрон тыгъд 
быдыртё дзурын куы зониккой, уёд 
нын, ёвёдза, цас цымыдисаг ха-
бёрттё радзуриккой!..
Ёниу Хъарманы хойраджы комби-

нат ёмё бирё ёндёр куыстуётты 
цы ёнувыд фёллой кодта, уый та? 
Ёмё, кёмфёнды ма куыстаид, йё 
фёстё Ёрфёны фёдау уагъта арф, 
ирд фёд. Йё бирё хёрзиуджытё – 
уымён ёвдисён.
Аив – йё бакаст, аив – йё рацыд, 

аив – йе сныхас, кёмёй фёзё-
гъынц, Надеждё йё уды рёсугъд-
дзинёдтёй лёггад кодта, кёмё 
’ркуывта, уыдонён – Сосрантён, 

уыцы хёдзармё фарны къах бавёр-
гёйё. Йё фёлмён ныхасёй, йё 
рёсугъд удёй, йё сыгъдёг зёр-
дёйё фёндаг ссардта бинонтёй 
алкёмё дёр.
Ёгёрон арфёгонд уыди Надеждё 

хъысмётёй, йё цард Сосранты Пе-
тяимё баиу кёнгёйё. Кёддёр ын 
йё сабидуджы йё уарзон ныййар-
джытё Катя Дзыгасон ёмё Гадёк-
ко йё дадзинтё цы рёсугъд миниу-
джытёй ифтонг кодтой, уыдонёй хай-
джын кодтой сё сабибонты сё уар-
зон хъёбулты. Ёмё, дам, «зёххыл 
нёй ахём хорз бёлас, ёмё ёвзёр 
дыргъ чи дётты». Сё дзёнёты ба-
динаг фыд Петя ёмё Надеждёйён 
сёхиау хёрзёгъдау, фёллойуарзаг, 
адёмуарзонёй, кадджынёй цёуынц 
царды уёрёх фёндёгтыл сё уар-
зон хъёбултё Батрадз, Роберт, Тай-
мураз, Мурат ёмё Людё.
Райгуырён бёстёмё уарзондзи-

нады ёнкъарёнтё сразёнгард код-
той фидар удварны хицау Таймуразы 
Украинёмё цыфыддёр знаджы ных-
мё тохмё.

– Тынг бирё дзы хёцынц хъё-
батырёй нёхи ирон лёппутё, – 
фёдзуры сёрыстырёй йё уарзон 
бинонтём телефонёй. Йёхи хъё-
батырдзинадён та ёвдисён – цы 
Жуковы майданёй хорзёхджынгонд 
ёрцыди, уый.
Йё уарзон цардёмбал Беппион 

Ларисё дёр йёхиау хъёздыг удвар-
ны хицау кёй у, уымёй рагёй дёр 
сёрыстыр у Сосраны-фырт. Беппи-
ты уёздан саурёсугъд чызгёй афтё 
сёрыстыр у Таймуразы уарзон ный-
йарёг Надеждё дёр.

– Ирон сылгоймагмё цыдёрид-
дёр хорз миниуджытё ис, уыдо-
нёй се ’ппётёй дёр хайджын у нё 
чындз, – арёх ёппёлы Надеждё йё 
сыхёгтён, йе ’мбёлттён. Нё къё-
сёрёй цы бон ёрбахызт, уёдёй нё 
бинонтёй алкёмён дёр йё цард 
афтё аивта, ёмё хур дёр ёрмёст 
цыма махён кёсы уёларвёй, афтё 
амондджынёй ёнкъарём нёхи. Йе 
’рхъуыдыдзинад ёмё уёздандзи-
надён кёрон нёй, не ’хсён иунёг 
зёрдёхудт дёр нё уыди. Раст мын 
йёхи ныййарёгау лёггад кёны. Уый 
руаджы афтё разы дён мё цардёй. 
Бузныг, ёгёрон бузныг дён, ахём 
замманай чызг чи схъомыл кодта, 
ахём зынаргъ лёвар мын чи бакод-
та, уыцы ныййарджытё Оля Пагёон 
ёмё Иванёй.
Кёд азты чырс йё сёрыхил фё-

урс кодта, кёд йё нёуёдз азы 
сёрты акаст Надеждё, уёддёр 
ёнёхудгёйё дзурын дёр цыма 
нё зоны. Цёхёрадоны куыстытёй 
та йё, ёвёццёгён, ёмбулгё дёр 
ничи кёны.

– Ёнё кусгёйё мын цард ад дёр 
нё кёны, – дзуры сёрыстырёй Чер-
чесон.
Ёмё, дам, «адёмы фарнёй къё-

дзёх дёр ныннёры». Гъемё дзы 
нёрёд дё уарзон адёмы фарн, нё 
зынаргъ Надеждё, дё сёдё азы 
бонмё!

БАГАТЫ Сафирёт,
Хъарман-Сындзыхъёу

Ёнёниздзинады сёргъы – 
Хуыцауёй лёвёрд дохтыртё

Ацёргё адёмён сё хъару куыд сётты, афтё се ’нёниздзинад дёр. 
Кёмён – уёззаудёр, кёмён – рогдёр, фёлё низтёй иу дёр хорз нёу, 
уёлдайдёр зёрдё ёмё улёфёнты низтё.
Афтё, ёрёджы мё улёфёнтё 

ёхгёнын райдыдтой, мёлыны къа-
хыл ныллёууыдтён. Бинонтё фё-
дзырдтой Паддзахадон клиникон 
рынчындоны тагъд ёххуысы меди-
цинон куыстуатмё. Уайтагъд мё 
уёлхъус алёууыдысты, мё низмё 
ёркастысты, хъёугё уколтё мын 
скодтой, фёлё мын хёдзары уа-
дзён нал уыд, ёмё мё хёцгё низты 
хайады ёрёвёрдтой. Бауырнёд уё, 
мё зынаргъ газет «Рёстдзинад»-ы 
кёсджытё, ёз ам цы цёстёнгас 
федтон, уый у диссаг.
Рынчын фёкёсы дохтыры цёсты-

тём, ёмё, кёд йе ‘рфгуытё фез-
мёлын кёны, йё мидбылты фёл-
мён бахуды, уёд ацёргё рынчын 
сулёфы риуы дзаг. Дзёгъёлы 
нё фёзёгъынц: дохтыр ёр-
мёст хостёй кёй нё дзё-
бёх кёны, фёлё ма 
йё фёлмён ныха-
сёй, йё зёрдёйы 
хъармёй дёр. Аст 
боны мын фёкодтой 
алыхуызон тадзгё 
хостё, иуныхасёй, 
мёхимё ёрцыдтён. 
Амы медицинон кус-
джытё – дзёбёхгё-
нёг дохтыр Елхъан-
ты Светланё ёмё 
иннёты руаджы мёхи-

мё ‘рцыдтён. Бирё рынчындётты 
фёдён мё царды, фёлё амы ёгъ-
дау у бынтон ёндёр, цы – рынчын-
тём сё цёстёнгас, цы – сё сыгъ-
дёгдзинад. Мыдыбындзытё мыд 
куыд скъёфой, афтё сё фезмёл-
дыл цёст нё хёцы.
Бёргё рацыдтён нёхимё, фёлё 

ёртё боны фёстё мё тёвд хи-
зын райдыдта, ёртын фараст ёмё 
фондз дёсём хаймё схызт. Фёс-
тёмё та Паддзахадон клиникон 
рынчындоны фыццёгём терапевтон 
хайадмё, йё сёргъы – 

Тадеты Татьянё, бахаудтён. Дзё-
бёхгёнёг дохтыр Галина Донцова 
ёмё ёппёт медицинон кусджытё 
дисы ёфтауынц сё зёрдёйы уаг 
ёмё сё худгё цёстёнгасёй. «Ён-
гом цуанёттё саг марынц, ёнгом 
бинонтё цард арынц». Амы сёйраг 
дохтыр Наниты Аскер у, адёмы 
йёхи уды бёрц чи уарзы ёмё рын-
чынтыл зёрдёйё чи тыхсы, ахём 
Хуыцауёй лёвёрд, куыд дохтыр, 
адёймаг ёмё парахат зёрдёйы 
хицау.
Йё фыццаг ёрбакъахдзёфы йё 

дёлбар медицинон кусджытён бам-
барын кодта, фыццаджыдёр, ёгъ-
дау, ёфсарм ёмё рынчын адёмыл 
аудын кёй хъёуы. Йёхицёй домаг 
кёй у, уый ёнёфёзынгё нё фёцис 
Паддзахадон клиникон тагъд ёххуы-
сы медицинон куыстуатыл.
Мах, ацёргё адём, ам цы сыгъ-

дёгдзинад ёмё цёстёнгас фед-
там, уый аргъёутты дзуринаг у. 
Ёппёт рынчынты номёй уын 
стыр арфё кёнём. Уё царды 
хорзёй цёмё бёллут, уый 
уё бинонтимё, уё уарзон 
адёмимё уё къухы баф-
тёд, уё сёдё азы сёрты 
уёнгрогёй, зёрдёхъ-
ёлдзёгёй акёсут! Нё 
сёртёй уын ныллёг 
кувём.

Ёппёт рынчынты 
номёй

ХЪУЫДАКАТЫ 
Хъасболат,
Заманхъул

ры цёсты-
уытё фез-
лты фёл-
ё рынчын 
гъёлы 
ёр-
ё-

хайадмё, йё сёргъы  аудын кё
кёй у, уы
Паддзаха
сы медиц
Мах, а

дёгдзина
там, уы
Ёппё
стыр
хор
уё

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

 Спортивон фидиуёг 

Газет "Рёстдзинад"Газет "Рёстдзинад"
хицён адёймёгтё, куыстуёттё, кооператив-

тё, алыхуызон фирмётё, кинотеатртё, клубтё 
ёмё салонтёй асламдёр ёргътёй исы алыхуы-
зон хъусынгёнинёгтё — бёрёгбёттё, куывдтё, 
чындзёхсёвтё ёмё райгуырён бонты фёдыл 

арфётё, тёфёрфёстё, мысён бонты ёрмё-
джытё, рекламё, уыимё — газеты радон, науёд 
та хёстёгдёр номыртём.
КУСГЁ БОНТЁ — къуырисёр, дыццёг, ёртыц-

цёг, цыппёрём, майрёмбон (9 сахатёй 18 са-
хатмё).

25-67-0325-67-03

  Номыры радхёссёг редактор — Касаты Батрадз.
   Дизайн: 1-аг ёмё 2-аг фёрстён — Халиты Изё;
   3-аг ёмё 4-ём фёрстён — Рубайты Нелли.
 Корректортё: 1-аг ёмё 4-ём фёрстён — Дзоцъиты Тамарё;
                     2-аг фарсён — Кёлухты Фатимё; 
          3-аг фарсён — Рёмонты Алинё.

РЕКЛАМЁ, ХЪУСЫНГЁНИНЁГТЁ

"Ð¸ñòäçèíàä" ö¸óû êúóûðè 5 õàòòû

Ãàçåò óàäçû ÐÖÈ-Àëàíèéû Ìûõóûð ¸ì¸        
äçûëëîí êîììóíèêàöèòû êîìèòåò.

Ãàçåò ðåãèñòðàöèãîíä ¸ðöûä Áàñòäçèíàäû, 
èíôîðìàöèîí òåõíîëîãèò¸ ¸ì¸ äçûëëîí 

êîììóíèêàöèòû êúàáàçû àðõàéäì¸ ö¸ñòäàðäû 
ôåäåðàëîí ñëóæá¸éû ÐÖÈ-Àëàíèéû óïðàâëåíèéû 

2023 àçû 10 îêòÿáðû 
(ðåãèñòðàöèîí íîìûð ÏÈ ¹ ÒÓ 15-00162)

Ñ¸éðàã 
ðåäàêòîð 
ФИДАРАТЫ 

Юрий

Сёйраг редакторы исён уат – 25-96-27. 

Сёйраг редакторы хёдивёг: Бутаты Эльзё – 25-63-19. Бёрнон нымёрдар: Гапбаты Алетё – 
25-91-89. Сёрмагонд фёрсты редактор: Сланты Аслан – 25-94-37. Шеф-редактортё: Касаты 
Батрадз – 25-93-74, Абайты Эдуард – 25-99-33. Рауагъды редактор: Гёззаты Фатимё – 
25-96-16. Сёйраг бухгалтер: Дойаты Ленё – 25-94-19. Уацхёсджытё: Саутёты Тамилё, 
Татьяна Шеходанова (къамисёг) – 25-96-31, Баскаты Уырызмёг – 25-91-88, Гугкаты 
Жаннё – 25-96-50, Дедегкаты Зёлинё – 25-94-57, Хъойбайты Галинё – 25-90-54, Хёмыцаты 
Морис – 25-91-92, Хуыбиаты Ларисё – 25-96-31. Сайты редактор: Хозиты Дзерассё – 25-90-54. 
Рекламёйы хайады сёргълёууёг: Бызыккаты Земфирё – 25-67-03. Корректортё – 25-93-36, 
компьютерон цех – 25-93-97.

 Í¸ ãàçåò¸é èñò ¸ðì¸ã¸é ¸íä¸ð ìûõóûðîí 
ðàóàãúäû ïàéäàãîíä êóû ö¸óà, ó¸ä õúóàì¸, ̧ í¸ì¸íã, 
á¸ð¸ããîíä óà, “Ð¸ñòäçèíàä”-¸é é¸ ê¸é ñèñòîé, óûé.
 Ôûñò¸äæûò¸, êúóõôûñòûò¸, êúàìò¸ ¸ì¸ íûâò¸í 
ðåöåíçè í¸ ä¸òò¸ì, ñò¸é ñ¸ àâòîðò¸ì ä¸ð 
ô¸ñò¸ì¸ íå ‘ðâèò¸ì.
 Ãàçåòû öû ¸ðì¸äæûò¸ ðàö¸óà, óûäîíûë 
á¸ðíäçèíàä õ¸ññûíö ñ¸ àâòîðò¸.
 Ðåêëàì¸ ¸ì¸ õúóñûíã¸íèí¸ãòû òûõõ¸é 
“Ð¸ñòäçèíàä”-û ðåäàêöè é¸õèì¸ á¸ðíäçèíàä í¸ 
èñû. 

Ðåäàêöè, ðàóàãúäàä 
¸ì¸ òèïîãðàôèéû 

àäðèñ: 362015, 
ÐÖÈ-Àëàíè, 

ã. Äç¸óäæûõú¸ó,
Êúîñòàéû 

ïðîñïåêò, 11.
Ìûõóûðãîíä ö¸óû 

àêöèîíåðîí ¸õñ¸íàä 
“Èðûñòîí-

ïîëèãðàôñåðâèñ”-û

Офсетон мыхуыр
1.88 мыхуырон сыфы.

Газет цёуы къуыри фондз хатты. 
Индекс 53901. Тираж 2381. 

Заказ № 804.
Мыхуырмё

хъуамё фыст ёрцёуа – 18.00.
Мыхуырмё фыст ёрцыд – 18.00. 

Email: rastdzinad@mail.ru
Сайт: www.rastdzinad.ru

 Культурё 

Ирон театралон 
аивадён лёггадгёнёг
Хуссар Ирыстоны паддзахадон драмон театры 

равзёрдыл сёххёст 95 азы
Театры репертуары сты ирон, 

уырыссаг ёмё фёсарёйнаг дра-
матургты пьесётём гёсгё спек-
такльтё, Шекспирёй райдай ёмё 
Хуыгаты Георёй фёу. Хуссай-
раг театрдзаутё цымыдисёй цё-
уынц «Сау нымёт»-ы, «Хёсты 
уынёр»-ы, «Хивёнд чызг»-ы, 
«Ревизор»-ы, «Нафи ёмё Нафи-
гёйы чызджытё»-йы, «Тиль»-ы 
спектакльтё фенынмё. Уымён 
ёмё зонынц, сё уарзон театрмё 
бацёугёйё кёй нё фёфыдён-
хъёл уыдзысты.
Хетёгкаты Къостайы номыл Ирон 

драмон театры азфыст райдыд-
та 1931 азы 29 июлы Акакий Цере-
телийы пьесёмё гёсгё ёвёрд 
спектакль «Тёфсёг»-ёй, рольты 
хъазыдысты Дзёхаты Иван, Чочи-
ты Нинё, Джиоты Владимир ёмё 
Джиоты Лидё. Уёвгё та, театр сы-
рёзт Цхинвалы драмон къорды бын-
дурыл. Уыцы рёстёг дзы куыстой, канд 
театралон рёзтмё нё, фёлё ирон 
аивадмё стыр ёвёрён чи бахаста, 
уыцы ёрдхёрёны адёймёгтё – 
Тугъанты Махарбег, Галаты Барис, 
Хетёгкаты Владимир, Плиты Грис, 
фёстёдёр та – Гаглойты Тауырбег, 
Хъайырты Владимир ёмё Ёлбор-
ты Феликс. Ноггуырд культурёйы 
артдзёсты профессионалон рёз-
тён стыр ахъаз уыдысты, раззагдёр 
уёлдёр театралон ахуыргёнёндёт-
тёй сём цы рауагъдонтё ёрбацыд, 
уыдон.
Театры цардвёндаджы тыххёй йё 

чиныг «История Юго-Осетинского 
Государственного драматическо-
го театра»-йы бёстон радзырдта 
Дзёгъойты Радё, бацёттё йё 
кодта театры 90 азы бонмё. Рес-
публикёйы сценикон аивад куыд 

рёзыд, уый фёдыл ёрмёджытё, 
стёй архивон сыфтё ёмё хуы-
зистытё, ирдёй дзы равдыста 
театры нырыккон цард. Суанг хёс-
ты рёстёг дёр йё куыст нё бау-
рёдта театры коллектив, репети-
цитё цыдысты уазал бёстыхайы, 
нёмгуыты ‘хситт ёмё сармадзанты 
богъ-богъмё. Цавёр стырдёр лёг-
гад ма ис ракёнён национ сцени-
кон аивадён! Зынгсирвёзты фёс-
тё ног бындурон цалцёг кёронмё 
куы ‘рхёццё, уёд театрдзаутё ба-
къахдзёф кодтой, йё хуыз чи скалд-
та, уыцы уарзон театры къёсёрёй. 
Традицитё дзы хъахъхъёд цёуынц 
нё рёстёджы дёр:

– Афёдз дён ам театры аивадон 
разамонёгёй, бакусинаг фарста-

тё кёдфёнды дёр вёййы цавёр-
фёнды сфёлдыстадон коллекти-
вы дёр. Мах дёр сё цух не стём. 
Куыд дарддёр, афтё мё зёрдё 
дарын, сё бакёнын нё къухы кёй 
бафтдзён. Сёйрагдёр, нё раз-
мё егъау нысантё хъёуы ёвёрын. 
Сёрыстыр дён театрён лёггад-
гёнёг адёймёгтёй, ёнё уыдоны 
удуёлдай архайдёй куыст размё 
нё ацёуид. Цыфёнды уавёры дёр 
сты мё фарсмё, цёттё сты ёх-
хуысмё сфёлдыстадон уагёй, стёй 
ёрвылбоны царды дёр, – зёгъы 
театры аивадон разамонёг 
Джелыты Хъазыбег.
Коллектив сёхгёдта ноджыдёр 

ма иу юбилейон, театралон сезон, 

йё кусджытё ацы бонты сё фёллад 
уадзынц, цёмёй ёппёт тыхтё дёр 
саразой ног сезоны зёрдиагёй ба-
кусынмё. Ёппёт хабёрттё уын нё 
раргом кёндзыстём, фёлё, театры 
аивадон разамонёджы ныхёстём 
гёсгё, юбилейон аз уыдзён дзаг 
алыхуызон фестивальтё, премьерё-
тё ёмё гастрольтёй.

– Театрдзаутимё ногёй фембё-
лын нысан кёнём августы астёу. 
Фёллад суадзыны фёстё 3 августы 
труппё рацёудзён куыстмё, ба-
цёттё кёндзыстём егъау юбиле-
йон концерт. Дарддёр нё зёрды ис 
театры репертуарон пъланмё гёсгё 
кусын. Сентябры нём ёнхъёлмё 
кёсынц Хакассийы, республикёйы 
сёйраг горёт Абаканы цёудзён 
фестиваль «Балтийский дом», ёмё 
йём мах дёр фёхуыдтой. Ёмгуыст 
кёнём Уёрёсейы Культурёйы ми-
нистрад ёмё «Росконцерт»-имё, 

сё руаджы фадат ис нё спектакль-
тё ёндёр регионты дёр ёвдисын.
Фёткмё гёсгё октябры нё 

театры райдайдзён, фёткон чи сси, 
уыцы фестиваль «Три столицы». 
Аразы йё Цёгат Ирыстоны Театра-
лон архайджыты цёдис, ацы хатт – 
Михаил Булгаковы номыл. Архай-
дзысты дзы ёртё – Цёгат Ирыстон, 
Абхаз ёмё Хуссар Ирыстоны рес-
публикёты театртё, Дзёуджыхъёу, 
Сухум ёмё Цхинвалёй. «Три столи-
цы» дёр уымён хуыйны. Фестивалы 
цы спектакльтё равдисой, уыдон 
хаст ёрцёудзысты ранымад горёт-
ты театрты сценёты, – сё дарддё-
ры куысты нысантимё нё зонгё 
кёны аивадон разамонёг.
Афёдзы кёронмё бафтдзён, 

театры афишёйы цы спектакльтё 
ис, уыдоныл. Октябры кёрон уы-
дзён опереттё «Бабий бунт»-ы пре-
мьерё, режиссер-ёвёрёг у Хъазы-
бег йёхёдёг. Уымёй уёлдай, йё 
хъарутё бавзарынён фадат уыдзён 
райдайгё режиссерён (йё ном ын 
нырма нё хъёр кёнынц), Михаил 
Булгаковы уацмыстём гёсгё моно-
спектаклы. Ёнусмё ‘ввахс цёры 
Хетёгкаты Къостайы номыл Хуссар 
Ирыстоны паддзахадон драмон те-
атр, ирон сценикон культурёмё 
хёссы йе ‘нкъарёнтё, адёммё 
хёццё кёны нацийы удварны тё-
ваг, царды философон хъуыдытё. 
Уымёй та ирон сфёлдыстад кёны 
хъёздыгдёр, бёркадджындёр ёмё 
нё уадзы цудын, адёмыхатты сконд 
цёуыл ёнцайы, уыцы цардёвёрд 
ёмё хёзнатыл.

ХУЫБИАТЫ Ларисё

Юбилей

Йё уёлахиз рауади 
бёркадджын

Дунеон спортивон змёлды рагёйдёр ёппёты 
кадджындёр ёнтыстдзинадыл нымад уыд Олимпи-
аг хъёзтыты уёлахиздзау суёвын. Уыцы бёрзонд 
спортивон нысанмё кёдфёнды дёр тырныдтой ду-
нейы алы бёстёты спортсментё.
Олимпиаг хъёзтытё цы 

спорты хуызтёй фёцё-
уынц, уыдон мах рёстё-
джы сты бирё, фёлё сё 
райдайёнёй абонмё чи 
баззад, уыдонёй уыдысты 
лёгёй-лёгмё тохтё ёмё 
хъёбысхёсты хуызтё.
Ирыстоны хъёбысхёст 

рагёй дёр уыд адёмон 
спорты хуыз, ёмё сове-
тон заманты нё бёстёйы 
уёгъдибар ёмё класси-
кон (абон – грекъаг-ромаг) 
хъёбысхёсты хуызтё па-
рахат кёныныл куыст куы 
райдыдта, уёд нё фёси-
вёд ууыл сёмбёлдысты 
ёхсызгонёй.
Кёд хиуыл кусынён уа-

вёртё ёмбёлгё хорз нё 
уыдысты, уёддёр ирыс-
тойнаг богёлтты ’хсён 
куыдфёстёмё сырёзы-
дысты, ёппёт Уёрёсе 
ёмё Советон Цёдисы 
дёр сё нёмттё кёмён 
айхъуыстысты, ахём сё-
рён лёппулёгтё.
Уыдоны ’хсён уыдысты 

нё бёстёйы чемпионы 
ном чи рамбылдта ёмё 
ССР-ы Цёдисы номёй ду-
неон ерысты чи архайдта, 
ахём ёвзыгъд богёлттё: 
фыццаг ирыстойнаг ду-
нейы чемпион Бестауты 
Алымбег, фыццаг ирон 
спортсмен, ССР-ы Цёди-
сы спорты сгуыхт мастер 
Хъуылаты Бадзи, ССР-ы 
Цёдисы 2 хатты чемпион 
Дзарасаты Саукуыдз. 
Сё иннё сгуыхтдзинёд-
тёй уёлдай ма Бадзи, 
Алымбег ёмё Саукуыдз 
хорзёхджын систы Олим-
пиаг хъёзтыты ёвзист 
ёмё бронзё майдантёй.
Уыдон ёртёйё дёр 

тынг фёндыди, цёмёй 
ирон богёлтты ’хсён фё-
зыной ахёмтё, кёцытён 
бантыса, уыдон цёмё 
тырныдтой, уыцы Олим-
пиаг хъёзтыты уёлахиз-
дзаутё суёвын.
Бадзи, Саукуыдз ёмё 

Алымбеджы стыр бёллиц 

сёххёст кодта сё уар-
зон кёстёр, Ирыстоны 
таурёгъон ёмё уарзон 
хъёбул, спорты хъай-
тар Андиаты Петры 
фырт Сослан. Фёндзай 
азы размё, 1976 азы 31 
июлы, Сослан Канадёйы 
горёт Монреалы цёуёг 
XXI Олимпиаг хъёзтыты, 
уёззау уёзы хёцгёйё, 
фёуёлахиз йё фондз 
ныхмёлёууёгыл ёмё 
хорзёхджын ссис сыгъзё-
рин майданёй. Уый уыди 
ёгас Ирыстонён Хуыца-
уёй ратгё лёварау!
Уыцы бон Монреалы 

уёвёг ирыстойнаг спорт-
уарзджытё скодтой ёцёг 

бёрёгбонау. Сосланы 
уёлахизён ёвдисён уы-
дысты нё таурёгъон бо-
гёлттё: Хъуылаты Бадзи 
ёмё Дзарасаты Сауку-
ыдз, зындгонд ёхсёнадон 

кусёг Дойаты Хъазы-
бег ёмё се ’мбёлттё. 
Сослан йёхёдёг уый тых-
хёй арёх мысыди, Бадзи 
ёмё йыл Саукуыдз куыд 
цин кодтой: «Саукуыдз мё 
йё хъёбысы куы акодта, 
уёд йё цёстытыл ауыд-
тон цины цёссыгтё, ёмё 
мын загъта: «Сослан, буз-
ныг дын, махён цы нё 
бантыст, уый кёй сёххёст 
кодтай ёмё ныр Ирыстон-
мё дёуимё сыгъзёрин 
Олимпиаг майданимё кёй 
ёрбаздёхдзыстём, уый 
тыххёй». Сослан ма йё 
ныхасыл бафтыдта: «Ёз 
мёхёдёг Саукуыдз ёмё 
Бадзийы нымадтон мё 
хорз фёзминаг хистёр-

тыл, ёмё уыдонёй ахём 
зёрдиаг арфётё фе-
хъусын мёнён уыд стыр 
лёварау».
Андиаты Сослан ма Мон-

реалы сгуыхтдзинадмё 
бафтыдта 1980 азы Мёс-
куыйы ацёуёг XXII Олим-
пиаг хъёзтыты дыккаг 
сыгъзёрин майдан.
Сосланы уыцы стыр 

ёнтыстдзинёдтё ныфс-
дёттёг разындысты нё 
кёстёр фёлтёрты бо-
гёлттё ёмё иннё спорт-
сментён дёр.
Андийы-фырт Олим-

пиаг бёрзёндтём цы 
фёндаг акъёртт кодта 
Ирыстоны спортсментён, 
уыцы фёндагыл ацыдыс-
ты нё фынддёс ёмзёх-
хон спортсмены, ёмё сын 
бантыст ссёдз сыгъзёрин 
майданы рамбулын.
Уыдонёй уёлдай ма нё 

богёлттё, уёззау атлети-
кёйы, фехтовани ёмё рог 
атлетикёйы минёвёрттё 
къорд хатты систы Олим-
пиаг хъёзтыты призон 
бынёттё бацахсджытё.
Олимпиаг хъёзтыты 

ёртё хатты уёлахиздзау, 
нё таурёгъон богал ёмё 
ёхсёнадон зынгё кусёг 
Таймазты Артур, Сос-
ланы мысгёйё, зёгъы: 
«Ёз Сосланы кёдфёнды 
дёр нымадтон мё уар-
зон, фёзминаг хистёрыл. 
Уый йе стыр уёлахизтё 
ёмё йё хёрзёгъдау уды 
кондёй махён уыд царды 
раст фёндаг амонёг. Мё-
нёй никуы ферох уыдзён, 
Сослан-иу мах уёлахиз-
тыл куыд цин кодта, ёмё 
нын-иу куыд арфё кодта, 
уый. Фёндзай азы размё 
Сослан цы стыр уёлахиз 
ёрхаста Ирыстоны спор-
тён, уый хъуамё макуы 
ферох уа нё ног фёлтёр-
тёй, ёмё сын уа фёндаг-
амонёг спорты ёмё цар-
ды бёллиццаг нысантём!»
Андиаты Сосланы фён-

дзай азы размё стыр уё-
лахиз сыгъзёрин дам-
гъётёй фыст ёрцыди 
Ирыстоны спорты азфыс-
ты ёмё мыггагмё дёр 
баззайдзён бёрёгбоны  
ёрттиваг стъалыйау!

БАСКАТЫ Уырызмёг

 Дыгуры районёй 

Арф зонындзинёдтё равдыста
Дигорайы горёты дыккё-

гём скъолайы ахуыргёнинаг 
ГОБАТЫ Георги сси ахуыра-
дон форум «Университетты 
фёлтёр»-ы дыккаг фёлтёры ар-
хайёг. Арёзт ёрцыд Цёгат Кав-
казы федералон университеты, йё 
размё та ёвёры национ проект 
«Фёсивёд ёмё сывёллёттё»-йы 
нысантё сёххёст кёнын. 
Форум царды уагъд цёуы сывёл-

лёттё ёмё фёсивёды Ёппёт-
уёрёсеон ёхсёнадон-паддзахадон 
змёлд «Фыццёгты змёлд»-ы хъёп-
пёрисёй, архайы дзы 300 фылдёр 
скъоладзауы ёмё колледжты студен-
ты Уёрёсейы Федерацийы алы ре-
гионтёй.
Дёс боны се ‘дзаг уыдысты алы-

хуызон цымыдисаг мадзёлттёй, 
лёппутё ёмё чызджытё наукёйы 
ёнёкёрон дунейы аныгъуылдысты, 
ёмбёлдысты ёмё ныхас кодтой 
Цёгат Кавказы федералон универси-
теты раззагдёр ахуыргёнджытимё 
ёмё райстой, скъолайы програм-
мёйы арёнты сёрты чи ахызт, ахём 
хъёугё зонындзинёдтё.
Гобеты ёвзыгъд лёппу Георги рав-

дыста, скъолайы цы предметтё ахуыр 
кёны, уыдонёй арф зонындзинёд-
тё, эрудици, ёмё сё ёнёбафип-
пайгё нё фесты форум саразджытё 
– не ‘мзёххоны схорзёхджын кодтой 
грамотёйё.

ХЪОЙБАЙТЫ Майрён

ДЖЕЛЫТЫДЖЕЛЫТЫ Хъазыбег Хъазыбег

